
ЖАМИЯТ МАФКУРАСИ ИЖТИМОИЙ САФАРБАР ЭТИШНИНГ АСОСИЙ ОМИЛИ 
 
Аннотация. Мақолада жамият мафкураси асосида ижтимоий сафарбарликни ташкил этиш сиёсий, 

маънавий-мафкуравий асослари таҳлил қилинган. Шунингдек, жамиятнинг ғоялар атрофида 
жипислашишда миллий мафкура ҳар бир ватандошимизнинг оиласи, жамият, эл-юрт олдидаги бурч ва 
масъулиятини қай даражада адо этаётганини белгилайдиган маънавий мезон сифатида ёритиб берилган. 

Кириш. Жамият мафкураси асосида ижтимоий сафарбарликни ташкил этиш 

маънавий жараёнларнинг ривожи билан боғлиқ тарзда амалга оширилади. Маънавий 

жараёнларнинг ривожида, аввало, жамият аъзоларининг маънавий-маданий, сиёсий-

иқтисодий жиҳатдан шаклланиши, қолаверса, давлатнинг соҳага қаратилган эътибори 

муҳим аҳамият касб этади. Бинобарин, бизнинг мамлакатимизда маънавий-маърифий 

ишларни тизимли ташкил қилиш, бу борада амалга оширилаётган чора-тадбирларнинг 

самарадорлигини ошириш, аҳоли, айниқса, ёшларнинг интеллектуал салоҳияти, онгу 

тафаккури ва дунёқарашини юксалтириш, ватанпарварлик, халққа муҳаббат ва садоқат 

туйғуси билан яшайдиган баркамол авлодни тарбиялаш - устивор вазифа сифатида 

белгилаб қўйилган. 

Таъкидлаш жоизки, бу белгиланган вазифалар шунчаки осмондан олинган 

ҳавойи ёки баландпарвоз гаплар эмас. Тан олиш керак, ҳаётнинг оддий бир ҳақиқати 

бор: жисмонан бардам ва руҳияти соғлом инсон доимо юксак орзулар, эзгу ниятлар 

билан яшайди. Ҳаёти давомида олган билими, истеъдоди, салоҳиятига таянган ҳолда 

ғайрат-шижоат билан олға интилади – натижага эришиш учун самарали меҳнат қилади. 

Машаққатларни оқилона енгиб ўтиш учун бор кучини сарфлайди, кўзлаган мақсадига 

эришади, кейин эса янада юксак марралар сари йўл олади. 

Худди шундай бунёдкорлик туйғуси, яратиш иштиёқи билан яшайдиган соғлом 

жамият ҳамжиҳатлик билан мақсад сари олға интилса, бутун мамлакатнинг 

тараққиётига, айни шу аснода ҳар бир фуқаронинг, ҳар бир хонадоннинг турмуш 

фаровонлигига, ўзининг, фарзандларининг кам-кўстсиз яшаб, камол топишига 

эришади. Демак Ўзбекистон жамияти ва давлати айни шу мақсадларни амалга ошириш 

учун маънавий-маърифий тараққиёт йўлидан бормоқда. Шу маънода, Ўзбекистон 

Республикаси Президенти Шавкат Мирзиёвнинг “Янги Ўзбекистонни юксак маданият 

ва маънавиятга эга бўлган, эркин ва бахтли инсонлар яшайдиган мамлакатга 

айлантириш учун барча куч ва имкониятларни сафарбар этамиз”[1; 2-б.] деган ундовида 

мамлакатимизда амалга оширилаётган маънавий-маърифий сиёсатнинг мазмун-

моҳияти ва мақсад-муддаолари яққол акс этганини кўриш мумкин. 

Материаллар ва усуллар. Шу ўринда, маънавий жараёнлар ривожида ижтимоий 

сафарбарлик масаласини объектив сабаблар билан боғлаб тушунтириш, мазкур 

масалага бир ёқлама ёндашувга олиб келиши мумкин. Шунинг учун ҳам, субъектив 

омилларнинг Ўзбекистонда барпо этилаётган демократик жамиятнинг таркибий қисми 

эканлигини эътироф этмоқ лозим. Умуман олганда, тарихий жараёнларда субъектив 

сабаблар баъзан ҳал қилувчи омилга айланиши ҳам мумкин[2; 2-3-б.].  

Ўзбекистонда жамиятни демократлаштириш, мамлакатни модернизация ва 

ислоҳ қилиш асосида бозор муносабатларига ўтишни ташкил қилишда, ўзининг 

функцияларини амалга оширишда, аввало, сиёсий фаолиятни демократлаштириш 

зарурияти юзага келади. Айнан сиёсий фаолиятни демократлаштиришнинг асосий 

элементларидан бири – маънавият ва мафкура билан боғлиқ масаладир. Буни амалга 

оширишда авваламбор жамиятнинг маънавий мафкуравий онгини тарихийлик, 

мантиқийлик ва ворисийлик, ретроспектив, диалектик ва синергетик илмий билиш 

усулларидан фойдаланилган ҳолда ўрганиб чиқишни талаб этади. 

Ҳар қандай давлатнинг мавжудлигини белгиловчи шарт-шароитлардан бири – бу 

ўзига хос сиёсий, мафкуравий маконнинг мавжудлигидир. Мафкуравий маконнинг 

мавжудлиги, айниқса, демократик жамият шаклланишида муҳим аҳамиятга эга. 

Шу маънода, бақарор сиёсий муҳит ва муқобил мафкуравий манзара 

Ўзбекистонда демократик жамият барпо этишнинг асосий омилларидан биридир. Ана 

шундай сиёсий муҳит ва мафкуравий маконда Ўзбекистон барқарор тараққиёт йўлидан 

собитқадамлик билан бормоқда. Бинобарин, юксак мақсад сари интилган, имон-

эътиқоди бақувват, ўзи танлаган йўлга ишончи собит халқ албатта ўз орзу-ниятларига 

етади. Бундай ниятларга етиш учун эса белгиланган вазифаларни оғишмай амалга 

ошириш лозим бўлади. Уларни амалга оширишда ижтимоий сафарбарлик муҳим 

аҳамиятга эга. 

Ҳар бир давр ёки жамиятлар тарихига назар ташлайдиган бўлсак, улар маълум 

мақсадларга йўналтирилган ғоя ва мафкура асосида шаклланади. Жамиятнинг мақсад 

ва муддаоларини акс эттирган мафкура ва ғоялар маълум маънода, шу жамият учун ёт 

ва зарарли ғоялардан ғоявий ҳимоя вазифасини ҳам бажариши шарт. Жамият 

аъзоларини ягона мафкура асосида ижтимоий сафарбар этишнинг илмий-назарий 

асосларини ҳам айнан шу жамият мафкураси мақомини олган ғоялар бажариши лозим.  

Мамлакатимиз мустақилликка эришганига ўттиз йилдан ошди. Унинг илк 

давларидан бошлаб ягона мафкура атрофида бирлашиш, таъбир жоиз бўлса, бир ёқадан 

бош чиқариб юртимиз мустақиллигини мустаҳкамлаш, истиқлолимизни асраб-авайлаш 

мақсадида талайгина ишлар қилинди. Ўша даврнинг бош ғояси бўлган, “Озод ва обод 

Ватан, эркин ва фаровон ҳаёт қуриш” йўлидаги мақсад ва қарашларимизни амалга 

ошириш учун улкан ислоҳотлар амалга оширилди. Давр мобайнида қилинган ишларни 

истаганча ғурурланиб гапирсак камлик қилади. Узоқ йиллар етиши мумкин бўлган 

марраларга биз ўттиз йилда етдик, десак муболаға бўлмайди. Тўғри айрим соҳаларда 

жаҳоннинг бир қанча давлатларидан орқада қолаётгандирмиз, лекин кўп соҳаларда 

анчагина илгарилаб кетганимизни ҳам тан олиш лозим.  

Орқамизда ким турибди? Тоғдек халқимиз турибди. Тоғни ким ҳам ўрнидан сура 

олиши мумкин, халқни ким ҳам бу танлаган йўлидан қайтара олиши мумкин? Ҳеч ким! 

Мен мана шу минбардан туриб, мана шу дақиқаларда айтмоқчиман: кимки ўз йўлидан 

қайтса, у - номард! [3; 4-б.] – деган эди, Ўзбекистон Республикаси Биринчи Президенти 

Ислом Каримов. Бинобарин, қандай қийинчиликлар бўлмасин халқимизнинг куч-

қудрати, давлатимизнинг кучли иродаси билан ортга қайтилмади. Қирғин-барот 

урушларга йўл қўйилмади. Сабар ва матонат билан ёруғ кунга етиш учун ҳамма бирдек 

меҳнат қилди. – Ўттиз йиллик шонли, шарафли йўлимиз билан чин дилдан фахрлансак 

арзийди. Биз эл бўлиб бирлашдик, катта карвонга айландик – дейди Самарқанд вилоят 

ҳокими Э.Турдимов. – Дунё биз билан ҳисоблашяпти, дунё бизга ҳавас қилаяпти, дунё 

бизга интилаяпти. Чунки, биз жаҳон андозаси асосида ишлашни, яшашни ўрганаяпмиз. 

Биз яратишга, ўсишга, янгилик қилишга кўникдик. Шу сабабли, кечаги ютуқларимиздан 

бугун кўнглимиз тўлмаяпти. Биз ўсиш, улғайиш ҳавосини, тажрибасини, маҳоратини 

олдик. Халқимиз ҳам бугун юксак манзилларни кўзламоқда[4; 2-3-б.]. 

Дарҳақиқат, миллат мафкураси унинг бош ва асосий ғоялари асосида эришилган 

ўттиз йиллик натижалар бугунги янгиланишларнинг дебочаси эди десак муболаға 

бўлмайди. Бинобарин, жамият мафкураси ёки бош ғояси мақомини олган миллий ғоялар 

тизими шу жамиятни мақсадлар муштараклиги асосида ижтимоий сафарбар эта олиши 

ҳамда мафкуравий тажовузлардан, хуружлардан, таҳдидлардан ҳимоя қилиши ва 

жамият аъзоларида мафкуравий иммунитетни шакллантира олсагина кўзланган 

натижага эришиш мумкин. Мафкуравий кураш майдонида ғолиблик жамиятнинг тинч-

осуда ҳаёт фаолият юритишини ҳар томонлама таъминлайди, бугуни ва келажагининг 

пойдевори ҳисобланади.  

Ҳар қандай мафкуралар, ғоялар йиллар силсиласида ўзининг кўзлаган мақсадига 

эришишда байроқ сифатида кўтарилиши билан бирга, давр қарашларининг, эҳтиёж 

ўзгаришларининг натижасида ўз ўрнини янгиларига бўшатиб бериши табиий ҳол 

саналади. Бинобарин, давлатимиз раҳбари таъкидлаганидек, “Дунёда ҳеч қачон бир хил 

тонг отган эмас” [5; 4-б.]. Ана шундай тадрижийлик натижасида Ўзбекистонда ҳам бош 

ғоя ва асосий ғояларнинг ўзгариш жараёни кетмоқда. Зеро янги қарашлардаги 

янгиланган жамиятни ўзига хос бўлган янги ғояларгина олға интилишга сафарбар эта 

олади. 

Натижалар. Айни пайтдаги жамият аъзоларини мафкура асосида ижтимоий 

сафарбар этишнинг илмий-назарий асоси сифатида президентимиз Шавкат 

Мирзиёевнинг Янги Ўзбекистон стратегияси китобини методологик манба сифатида 

олиш мумкин. Ана шу методологиядан келиб чиқиб, бугун Янги Ўзбекистонни барпо 

этиш масаласини бош ғоя сифатида талқин этиш мумкин десак, адашмаган бўламиз. 

Зеро олдимизда узоқ ва машаққатли йўл турибди. Барчамиз “Янги Ўзбекистонда эркин 

ва фаровон яшайлик” деган ягона мақсад асосида янада ҳамжиҳат бўлиб, ўзимизни 

аямасдан меҳнат қилсак. Тинимсиз ўқиб-ўрганиб, ишимизни мукаммал бажарсак, 

албатта, ҳаётимиз, жамиятимиз ўзгаради, келгуси авлодлар учун гуллаб яшнаган, озод 

ва обод мамлакатни мерос қилиб қолдирамиз[5; 24-б.]. 

Шу маънода, миллий тикланишдан – миллий юксалиш сари бораётган 

мамлакатимизда, давлатимиз раҳбари таъкидлаганидек, “биз барпо этаётган Янги 

Ўзбекистон мафкураси, аввало, инсонпарварлик, эзгулик ва бунёдкорлик мафкураси 

бўлади” [5; 280-б.]. Биз бу йўлда олиб борилаётган ислоҳотларимизнинг асосий 

ҳаракатлантирувчи кучи бўлган жамиятимиз аъзоларининг бор билим ва салоҳияти, 

куч ва имкониятларини, бутун азму шижоатимизни ишга солишимиз зарур. Шундагина 

Янги Ўзбекистон жаҳон майдонида кучли салоҳият, муносиб обру эътиборга эга бўлган, 

ҳар томонлама обод ва фаровон мамлакатга айланади[5; 4-б.]. 

Бинобарин, шу йўлда жамиятни ижтимоий сафарбар этишнинг методологияси 

ҳисобланган Янги Ўзбекистон тараққиёт стратегиясида белгилаб берилган, тараққиёт 

тамойиллари ҳам жамият аъзоларини мафкура асосида ижтимоий сафарбар этишнинг 

илмий-назарий асоси ҳисобланиб, улар қуйидагилардан иборат: 

1. Инсон қадрини юксалтириш ва эркин фуқаролик жамиятини янада 

ривожлантириш орқали халқпарвар давлат барпо этиш; 

2. Мамлакатимизда адолат ва қонун устуворлиги тамойилларини тараққиётнинг 

энг асосий ва зарур шартига айлантириш; 

3. Миллий иқтисодиётни жадал ривожлантириш ва юқори ўсиш суръатларини 

таъминлаш; 

4. Адолатли ижтимоий сиёсат юритиш, инсон капиталини ривожлантириш; 

5. Маънавий тараққиётни таъминлаш ва соҳани янги босқичга олиб чиқиш; 

6. Миллий манфаатлардан келиб чиққан ҳолда умумбашарий муаммоларга 

ёндашиш; 

7. Мамлакатимиз хавфсизлиги ва мудофаа салоҳиятини кучайтириш, очиқ, 

прагматик ва фаол ташқи сиёсат олиб бориш. 

Муҳокама. Сир эмаски, ижтимоий сафарбарликнинг кўриниши сифатида, 

ҳозирги кунда мамлакатимизда амалга оширилган ислоҳотлар ва ўзгаришлар мисли 

кўрилмаган даражада жадаллашиб, кўплаб соҳаларда улкан ютуқларга эришмоқдамиз. 

Буни Ренессанс даврининг бошланиш нуқтаси деб аташ мумкин. Айни бир халқ 

салоҳиятининг улкан натижаси бўлган бу каби оламшумул ютуқлар эса, инсоният 

тарихининг ёрқин саҳифаларига айланади, дунё цивилизацияси тараққиётига катта 

туртки беради. Ер юзидаги баъзи халқларгагина насиб этадиган бундай юксак 

кўтарилиш ва тараққиёт замонларини ўзига хос уйғониш, яъни Ренессанс даври, деб 

аталишининг сабаби шунда. Бу даврнинг одамларини бир мақсад йўлида 

бирлаштирадиган ва сафарбар қиладиган ўз ғояси, тараққиёт тамойиллари борлиги ҳам 

айни ҳақиқат[5; 4-б.].  

Жамият аъзоларини мафкура асосида ижтимоий сафарбар этишнинг илмий-

назарий асослари сифатида, мамлакатимиз ривожланиш тарихининг 32 йиллик 

тарихига назар ташлайдиган бўлсак, тўртта истиқболли тараққиёт стратегиялари қабул 

қилинган ва маълум йиллар мобайнида шу тараққиёт стратегияларига мос равишда 

ривожланиб келмоқда. Мисол учун, мустақилликнинг дастлабки йилларида 

“Тараққиётнинг Ўзбек модели”, 2010 йилда “Мамлакатимизда демократик 

ислоҳотларни янада чуқурлаштириш ва фуқаролик жамиятини ривожлантириш 

концепцияси”, 2017 йилда “2017-2021 йилларда Ўзбекистон Республикасини 

ривожлантиришнинг бешта устувор йўналишлари бўйича Ҳаракатлар стратегияси” ва 

юқорида қайд этиб ўтганимиз 2021 йилда тасдиқланган ва 2022-2026 йилларга 

мўлжалланган “Янги Ўзбекистон тараққиёт стратегияси” шулар жумласидандир. 

Таъкидлаш жоизки, мазкур тараққиёт стратегиялари ўзига хос тараққиёт 

тамойилларини қамраб олган. Жумладан, истиқболли тараққиёт стратегияларидан 

ҳозирги ривожланиш жараёнларининг асоси бўлган “Янги Ўзбекистон тараққиёт 

стратегияси” белгилаб берган ўзбек халқини ижтимоий сафарбар этишнинг илмий-

назарий асослари қуйидагилардан иборат: 

▪ халқаро ҳуқуқ нормалари ва Ўзбекистон Республикаси Конституцияси, 

умуминсоний ва миллий қадриятлар ҳамда демократия тамойилларига асосланганлиги; 

▪ таълим тизимининг изчиллиги ва узлуксизлигининг таъминланганлиги; 

▪ жамият аъзоларини, аҳолининг барча қатламларини Ўзбекистоннинг буюк 

келажагини яратишга сафарбар эта олиши; 

▪ миллати, тили ва динидан қатъи назар, мамлакатамизнинг ҳар бир фуқароси 

қалбида она Ватанга муҳаббат, мустақиллик ғояларига садоқат ва ўзаро ҳурмат 

туйғусини қарор топтира олиши; 

Кўрсатиб ўтилганларнинг ўзи билан якуний натижага эришишнинг имкони йўқ, 

албатта. Ислоҳотлар жараёнида халқимизнинг иштироки муҳим аҳамият касб этади. 

Чунки ижтимоий сафарбарлик билан боғлиқ тамойиллар, ғоялар халқимизнинг 

қалбидан онгу-шууридан ўрин олгандагина ўзининг юксалиш даражасига чиқиши 

мумкин.  

Бунда халқимизнинг, айниқса, ёшларимизнинг виждони, ор-номуси сафатида 

юрагида пайдо бўладиган, 

- жонажон Ватанимизнинг эртанги кунига астойдил ишонч; 

- халқимиз ҳаётини, бугуни ва эртасини эркин ва фаровон қилишни ўзининг энг 

улуғвор вазифасига айлантириш; 

-миллат тақдирига муносабатнинг иймон ва эътиқодга айланиши; 

-жамиятдаги воқеа ва ҳодисларга ўзининг даҳлдорлигини қалбан ҳис қилиши; 

-юртнинг ривожи билан боғлиқ ислоҳотларда виждонан иштирок этиш; 

-юртимиз тараққиётига салбий таъсир кўрсатиши мумкин бўлган ҳар қандай 

таҳдидларга қарши кураша олиши; 

-бутун халқимизнинг миллий мафкура атрофида жипслашиши билан боғлиқ 

тамойиллар ҳал қилувчи рол ўйнайди. 

Бу тамойиллар кишиларни юрт тақдири билан боғлиқ ислоҳотларни англашга, 

уларни фаол бўлишга чорлайди. Аммо буни бажариш ҳамиша ҳам осон кечавермайди. 

Назаримизда, - дейди профессор А.Маврулов – фаол инсон фақат ўзининг шахсий 

манфаатлари йўлида тиниб-тинмай ҳаракат қилган эмас, айни пайтда, ўз мақсад-

муддаоларини жамият ва давлат манфаатлари билан уйғунлаштира олган кишилардир. 

Ҳа, ўз манфаатларини ватан манфаатлари, шу жамиятнинг барча аъзолари тақдири 

билан боғлай олишдан ҳам қийин иш йўқ[6; 1-2-б.].   

Бинобарин, айнан фаолликни кўрсатувчи жамиятнинг миллий мафкураси 

атрофида жипислашиш масаласи фақат бугунги кундаги долзарб масала эмас, балки 

ҳамма даврларда ижтимоий-сиёсий, маданий-маърифий масала сифатида биринчи 

ўринда турди. Бугун биз давлат ва жамият ҳаётининг барча соҳаларини тубдан 

янгилашга қаратилган инновацион ривожланиш йўлига ўтмоқдамиз[7; 75-б.]. 

Жамиятнинг бирлиги, куч-қудрати ҳамда келажак мақсадлар сари бирлаштирадиган ва 

уни ўз мақсад-муддаоларига эришиши учун маънавий-руҳий куч-қувват берадиган 

пойдевор бўлиб, ҳар бир ватандошимизнинг оиласи, жамият, эл-юрт олдидаги бурч ва 

масъулиятини қай даражада адо этаётганини белгилайдиган маънавий мезондир. Айни 

дамда бу мезон ватанимизнинг тараққиёт уфқида бўй кўрсатаётган янгиланиш даврида 

белимизни маҳкам боғлаб, тарихнинг ўзи яратган бу буюк имкониятни қадрлаб, янада 

дадил олға боришга ундамоқда[5; 6-б.]. 

Хулоса. Хулоса қилиб айтадиган бўлсак, бу мезон жамиятнинг мафкураси билан 

боғлиқ мақсад ва мулжалларимизни ифодалайди. Ана шу мақсад ва мўлжаллар 

кишиларни ҳаракатга ундайди. Натижада жамият учун манфаатли бўлган мақсадлар ғоя 

сифатида шаклланади. Жамиятдаги кишиларнинг орзуларини ўзида акс эттирган ана 

шу ғоялар мулжал олишга ётакловчи куч сифатида намоён бўлади. Ана шундай куч 

мафкура бўла олади ва бу мафкура кишиларда ишонч, эътиқоднинг юксалишига, уларни 

бирлаштиришга ва сафарбар этишга хизмат қилади. 

